
15. oktober 2026     UKA2026/280 

 

Uunga siunnersuut: Naalakkersuisut kingusinnerpaamik UPA2027-imi Radiukkut tv-kkullu 

aallakaatitsisarneq pillugu Inatsisartut inatsisaata nr. 7-ip, 8. juni 2014-imeersup 

allanngortinneqarnissaanut siunnersuummik saqqummiussinissamut kiisalu 

nalunaarasuartaatitigut atassuteqarneq nalunaarasuartaatitigullu kiffartuussinerit pillugit 

inatsisinut allannguutinik pisariaqartunik suliaqarnissamut peqquneqarnissaat pillugu 

Inatsisartut aalajangiiffigisassaattut siunnersuut. Allannguutini qulakkeerniarneqarpoq kalaallit 

radioqarfiisa tv-qarfiisalu akuersissummik pigisaqartut nuna tamakkerlugu ammasumik, 

naligiimmik teknologimullu aalajangersimasumut pituttorneqanngitsumik 

siammarterneqarsinnaanissaat, KNR-imi pilerisaarutit aallakaatitassiallu niuernerpalaartumik 

aningaasaliiffigineqartut atorunnaarnissaat kiisalu Inatsisartuni ataatsimiinnerit tamanut 

ammasut toqqaannartumik aaqqissorneqarnatillu aallakaatinneqartarnissaannut nuna 

tamakkerlugu immikkut radiukkut kanalimik pilersitsisoqarnissaa. 

(Inatsisartunut ilaasortaq Pele Broberg, Naleraq) 

Siumumiit Inatsisartunut ilaasortaq Pele Broberg, Naleraq, aalajangiiffigisassatut siunnersuummik 
saqqummiussineranut qutsavigaarput. 

Tamat oqartussaanerat ingerlalluartoq tusagassiuutinik kiffaanngissuseqartunik, 
arlaannaannulluunniit attuumassuteqanngitsunik aammalu assigiinngiiaartunik isummanik 
saqqummersitsinissamut pisariaqartitsivoq. 

Tusagassiuutit inuiaqatigiinni pingaaruteqarluinnartumik inissisimapput. Nutaarsiassanik 
ingerlatitseqqiisarnermi, oqaatsitta kulturittalu eriagineranni kiisalu politikkikkut aalajangiisartunik 
nakkutilliinermi pingaarutilimmik atuuffeqarput. Taamaattumik Siumumiit pingaaruteqartipparput 
KNR-ip aammalu nunatsinni sumiiffinni radioqarfiit tv-qarfiillu pitsaasunik, ullutsinnullu 
naleqquttunik atugassaqartinneqarnissaat. 

Siumumiit isumaqarpugut siunnersuut una tunngaviusumik pingasunik imaqartoq: 

Siullertut, sumiiffinni radioqarfiit tv-qarfiillu nuna tamakkerlugu aallakaatitsisinnaanissaat 
pineqarpoq. 

Naalakkersuisut akissuteqaamminni ilisimatitsipput sumiiffinni radioqarfiit tv-qarfiillu ullumikkut 
internet aqqutigalugu nunap immikkoortuinut killilersugaanngitsumik aallakaatitsisinnaareersut. 
Kisianni apeqqutigerusupparput: Inatsisini periarfissat allassimasut piviusumik 
atorneqarsinnaappat? 

Nalunngilarpummi nunatsinni internetikkut attaveqaatit teknikkikkullu periarfissat sumiiffinni 
tamani assigiinngitsut. Taamaattumik misissorneqartariaqarpoq inatsisit atuuttut sumiiffinni 
tusagassiuutinut, ilanngullugit nunaqarfiit isorliunerusullu, periarfissanik naligiissunik 
qulakkeerinninnersut. 

Aappaattut, KNR-ip ussassaarutinik niuernikkullu aningaasaliissutinik atuinnginnissaa 
siunnersuutigineqarpoq. 

Naalakkersuisut ilisimatitsipput tamanna KNR-imut ukiumut 2,5 mio. koruunit missaannik 
isertitassanik annaasaqarnermik kinguneqassasoq. Siumumiit pingaaruteqartipparput KNR-ip 
inuiaqatigiinnut sullissinini pitsaasumik ingerlatiinnarsinnaassagaa, tassungalu ilanngullugit 
nutaarsiassat, kulturimut tunngasut, kalaallisut oqaatitsitta nukittorsarnissaannut 
illersornissaannullu kiisalu nunatsinni piffini tamani timersornikkut pisut aallakaatinneqartarnissaat. 

Peqatigisaanik misissorneqartariaqarpoq KNR-ip ussassaarutinik aallakaatitsisarnera 
namminersorlutik aammalu sumiiffinni tusagassiuutit aningaasaqarnikkut periarfissaannut qanoq 
sunniuteqartarnersoq. Piviusuummammi ullumikkut KNR-imi nittarsaassisut annerpaajusut 
ingerlatseqatigiiffiit inuiqatigiinniit tamakkiisumik pigisaqartut unammillerteqanngitsut (monopol-
it). 

Taamaattumik inuiaqatigiinnut sullissinerup aammalu namminersortunut “inornannginnerusumik “ 
tusagassiuutit ineriartortinneqarsinnaanerisa oqimaaqatigiissaarinissaq 
qulakkeerneqartariaqarpoq. 

Pingajuattut, Inatsisartuni ataatsimiinnerit radiukkut immikkut kanalikkut 
aallakaatinneqartarnissaat pineqarpoq. 

Naalakkersuisut ilisimatitsipput taamatut periarfissaqareersoq, aammalu Inatsisartuni tamanut 
ammasumik ataatsimiinnerit FM-radio aqqutigalugu nuna tamakkerlugu aallakaatinneqartartut. 
Tamanna soorunami pitsaasuuvoq. Kisianni aamma qulakkeerneqartariaqarpoq aaqqissuussineq 
siunertamisut ingerlanersoq, aammalu innuttaasut nunatsinni sumiikkaluarunilluunniit Inatsisartuni 
sulinerput malinnaaffigisinnaaneraat. 

Taamaattumik Siumumiit maannakkorpiaq Naalakkersuisut siunnersuutip ingerlaannartumik 
itigartinneqarnissaanik inassuteqarnerat tapersersorsinnaanngilarput. 

Siumumiit isumaqarpugut siunnersuut ataatsimiititaliamut susassaqartumut 
suliassanngortinneqartariaqartoq, taamaalilluni inatsisit atuuttut piviusumik qanoq ingerlanersut 
sukumiinerusumik misissorneqarsinnaassammata. 

Siumumiit pingaartumik makku misissorneqarnissaat kissaatigigatsigit: 

1. Sumiiffinni radioqarfiit tv-qarfiillu nuna tamakkerlugu aallakaatitsisinnaanissamut 
piviusumik naligiimmik periarfissaqarnersut, aammalu teknikkikkut 
aningaasaqarnikkulluunniit aporfeqarnersut. 

2. KNR-ip ussassaarutinit aningaasaliisartunillu isertitaasa inuussutissarsiortunut 
namminersortunut aammalu sumiiffinni tusagassiuutinut qanoq sunniuteqartarnerat, kiisalu 
taakkua atorunnaarsinneqassappata qanoq kinguneqarsinnaaneri eqqarsaatigalugit. 

3. Inatsisartuni ataatsimiinnernik radiukkut aallakaatitsisarnerup nuna tamakkerlugu 
naammattumik siammarterneqartarnera, aammalu innuttaasut periarfissamik 
taassuminnga naammattumik ilisimasaqarnerat. 

Siumumiit suliaq manna inatsisip allanngortinneqarnissaanut taamaallaat tunngatinngilarput. 
Pingaarnerpaavoq inatsisit atuuttut siunertaminnut naapertuuttumik ingerlanissaat aammalu tamat 
oqartussaanera tunngavigalugu tusagassiuutit assigiinngiiaartut ineriartortinneqarsinnaanissaat. 

Inatsisit atuuttut periarfissanik pisariaqartunik qulakkeerinnereerpata, inatsisinik nutaanik 
pilersitsinissaq pisariaqanngitsoorsinnaavoq. Kisianni piviusumik ingerlatsinermi amigaateqarnerit 
imaluunniit aporfiit annertuut paasineqarpata, soorunami pisariaqartunik allannguinissamut 
piareersimasariaqarpugut. 

Taamaattumik Siumumiit siunnersuutip aappassaaneerneqannginnerani ataatsimiititaliamut 
susassaqartumut suliassanngortinneqarnissaa inassutigaarput. 

Qujanaq. 

 

Erik Jensen, Siumut 


